
জগতজননী সহ এই উছিলায়।

বিলম্বে কি ফল আর, সাজ ত্বরা করি;

ঊষার আগমে আমি থাকিতে নারিব

কোথা; প্রভাতে পূজিবে মোরে, দৈত্যপতি

"এই ত বিমান রথ প্রস্তুত জননি,

দেবগণ উপস্থিত;” (কহিলা বাসব);

"বরাঙ্গ তুলুন আগে; দেবগণে লয়ে,

অনুগামী হইতেছি আমি আপনার।”

কোমল মন্থর গতি উঠিলা বিমানে,

মাধব-মানস-ছবি; উদিলা প্রভাতি—

তারা ঊষার ললাটে যেন! চালাইলা

রথ, ঘর্ঘরে মাতলি; চক্রের রগড়ে,

বিদ্যুত ঝলিলা, অগ্নি; মৃদু আন্দোলনে,

দুলিতে লাগিল অঙ্গ, প্রেমের লহরী,

শিঞ্জীতে বাজিল ভূষা অঙ্গেতে রমার।

স্ব স্ব জানে চড়ি দেব চলিল পশ্চাদে।

নিশীথ এবে কৈলাসে; বিরাজে চন্দ্রমা,

সম্রাট কিরীট সম হিমাচল শিরে।

তোষিছেন আশুতোষ প্রেমজ কৌতুকে

গিরিজায়, ভাসিছেন পতির আদরে,

প্রেমের হিল্লোলে, গৌরী; নাহি নিদ্রা—বৃথা

প্রণয়ী জনের পাশে তাহার যতন!

